
АЖИЛЛАГАА
Хураангуй. Хил хамгаалалтын арга тактикийг өөрчлөн 

боловсруулахад хилийн төлөөлөгчийн үйл ажиллагааг хэрхэн ашиглах, 
ямар арга хэрэглэх, түүид нөлөөлөх үндэслэлийн.тухай тусгав.

Түлхүүр үг. Хил хамгаалалт, арга тактик, хилийн төлөөлөгч, хил 
хамгаалалтын арга тактик, хилийн цагийн байдал.

Хил хамгаалалтын арга тактикийг боловсронгуй болгох нь цаг 
үеийн бодит шаардлага, хил хамгаалалтын нийгмийн захиалга, 
хэрэгцээнээс урган гарч буй онцгой асуудал юм.

Аливаа асуудлын мөн чанар зөрчилдөөнт нөхцөл байдлаас урган 
гарч хөгжлийн, хувьслын шинж чанараа олдог тогтсон зүй тогтол 
байдаг билээ. Энэ ч хил хамгаалах урлагт үйлчлэлээ үзүүлдэг.

ОХУ-ын нэрт эрдэмтэн А.Н.Рыбалкин өөрийн бүтээлдээ улсын 
хил хамгаалалтын дараах зүй тогтлыг дэвшүүлэн тавьсан байдаг нь 
улсын хил хамгаалалтыг боловсронгуй болгох онолын үндэс болдог.

> Улсын хил хамгаалалтын арга нь зэргэлдээ орнуудын улс 
төрийн харилцаанаас хамаарах;

> Хил хамгаалалтын байдал нь улсын хил дээр өөрийн орны 
улс төр, эдийн засгийн ашиг сонирхлыг хамгаалахаар хэрэгжүүлж буй 
бусад арга хэмжээг удирдах байдал, төвшнөөс хамаарах;

> Хил хамгаалалтын салбарын улс төрийн бодлого, тухайн 
орны улс төрийн ерөнхий бодлогоос хамаарах;

> Хил хамгаалалт нь санхүү, материал, техникийн болоод 
бусад хангалт хийхэд улсын эдийн засгийн боломжоос хамаарах;

> Улсын хил хамгаалалт нь нийгэм, улс төр, оюун санааны 
байдлаас хамаарах болохыг тодорхойлсон.

Улсын хил хамгаалалтыг боловсронгуй болгох, хил хамгаалах 
арга тактикийг боловсронгуй болгох асуудал онолын энэ үзэл 
баримтлалуудаас урган гарах ёстой гэж үзэж байна.

Хилийн цагийн байдал, түүний өрнөлт, цаашдын төлөв, хил 
зөрчигчийн үйлдэл, үйл ажиллагаа, хил залгаа улсуудын хил 
хамгаалалтаа өөрчлөн зохион байгуулж буй байдал, шинэ төрлийн 
зэвсэг. техник технологийн нэвтрэлт, хил хамгаалах урлагт гарч буй 
өөрчлөлт зэрэг хүчин зүйлүүд хил хамгаалалтын арга тактикийг 
хөгжүүлэх үндсэн хөшүүрэг болдог. Шинэ төрөл хэлбэрийн хилийн 
зөрчлүүд гарах болсон нь тэдгээртэй тэмцэх тэмцлийн арга, хэлбэрийг 
боловсронгуй болгохыг зүй ёсоор шаардах болов. Цэргийн урлагт 
тэмцлийн хэрэгсэл нь аргаа тодорхойлдог зүй тогтол хил хамгаалалтын 
үйл ажиллагаанд нэгэн адил үйлчилнэ.

‘‘Хилийн цагийн байдлын шинж байдал, хэлбэр, агуулга 
өөрчлөгдөхийн хэрээр хил хамгаалалтын тактик ажиллагаа өөрчлөгдөн 
сайжирч боловсронгуй болж байдаг нь хил хамгаалалтын онол, урлаг 
хөгжих зүй тогтол юм. Хил хамгаалалтын онол, урлагийг хөгжүүлэх 
хөшүүрэг цагийн байдлын дотор бий" гэж доктор, профессор 
П.Дашийн дэвшүүлсэн энэ санаа одоо хүртэл ач холбогдлоо алдаагүй.

Хил хамгаалалтын арга тактикийг боловсронгуй болгоход 
өнөөгийн хил хамгаалалтын тогтолцоог өөрчлөх шаардлагатай.

Хил хамгаалалтын тогтолцоог өөрчлөхөд нөлөөлж буй дотоод ба 
гадаад хэд хэдэн хүчин зүйл бий болсон. Үүнд:

> Хил хамгаалалтын нэгдсэн тогтолцоог бүрдүүлэгч, хил 
хамгаалалтын үндсэн арга болох шалган нэвтрүүлэх алба, хилийн 
тагнуулын албыг өөр байгууллагын харьяалал, мэдэлд оруулснаар бий 
болсон нөхцөл байдал нөлөөлж байна.

> Харьяалал өөрчлөгдсөн хил хамгаалалтын хүч хэрэгслийг 
дагаад хил хамгаалалтын арга, тактик, үйл ажиллагааны хэлбэр маань 
хоосон орон зайгаа үлдээлээ. Бид яаж нөхөх вэ гээд л асуудал 
хөвөрсөөр байна.

> Улсын хил хамгаалалтын талаар харилцан, хамтран ажиллах, 
тэдгээрийн үйл ажиллагааг улс, эх орны эрх ашиг, хилийн аюулгүй 
байдлын эрх ашгийн үүднээс уялдуулан зохицуулах субьектуудын тоо 
олширсоор л... тэртээ тэргүй энэ асуудал бидэнд эмзэг цэг байсан.

> Дан ганц өөрийн хүч хэрэгслээр /однородные сил и средства/ 
хамгаалалтыг зохион байгуулж байсан бол одоо хүссэн хүсээгүй олон 

төрлийн буюу олон байгууллагын нэгдсэн, хамтарсан хүч хэрэгслээр 
/разнородные сил и средства/ хэрэгслээр улсын хил хамгаалалтыг 
сонгодог утга, агуулгаар нь зохион байгуулах болж байна.

Хилийн шугаман хамгаалалтын тогтолцооноос хилийн орон зайн 
хамгаалалтад шилжүүлэх. сургалтыг хил зөрчигчийн үйлдэл, үйл 
ажиллагаа, хил зөрчигчдөөс хэрэглэж буй заль мэх дээр тулгуурласан 
сургуулилтаас хилийн аюулгүй байдлыг хангахад чиглэсэн сургалт руу 
өөрчлөх гэх мэтээр цогц байх юм, Хил залгаа улсуудын хил 
хамгаалалтын арга тактикт гарч буй өөрчлөлт бидний хамгаалалтын 
аргад өөрчлөлт оруулах нэгэн хүчин зүйл болдог.

ОХУ-ын хил хамгаалалтын арга тактикт зарчмын томоохон 
өөрчлөлт гарч шинэ техник технологи. ялангуяа сансраас хянах 
төхөөрөмж, нисгэгчгүй нисэх хэрэгслийг өргөнөөр ашиглах болов. 
"Шугамын тасаг” нь хил хамгаалалтыг эрэл-тагнуул. эрэл-хайгуулын 
аргаар байнгын хөдөлгөөнт бүлгийн бүрэлдэхүүнээр үүрэг гүйцэтгүүлж 
өөрөөр хэлбэл. хил зөрчигчийг байнга эрж хайж. идэвхитэй үйл 
ажиллагаа явуулах болсоор багагүй хугацаа өнгөрч байна. Бид хил 
зөрчигч орж ирэхийг идэвхгүй хүлээсээр л гэхэд хилсдэхгүй болов уу?

БНХАУ-ын хил хамгаалалтад ч өөрчлөлт гарч улсын хил 
хамгаалалтдаа инженер техникийн арга хэмжээ, шинэ техник 
технологийг эрчимтэй нэвтрүүлж байна.

Хил залгаа улсуудын цэргийн номлолд ч зарчмын томоохон 
өөрчлөлтүүд гарлаа. Өнгөрсөн жил агуу том хоёр хөршүүд маань 
"Цэргийн номлол”-доо өөрчлөлт оруулж шинэ шинэ үзэл баримтлалыг 
томъёолсон. Тухайлбал:

ОХУ-ын цэргийн номлолд “Өөрийн болон холбоотнуудынхаа эрх 
ашиг аюулгүй байдлыг хамгаалахын тулд цөмийн зэвсэг хэрэглэх эрхээ 
эдлэнэ” гэсэн заалт оруулсан бөгөөд "Далайн номлол”-оо энэ оны 6 
дугаар сард шинээр боловсруулж далайн цэргийн их гүрний байр 
сууриа алдахгүйн төлөө, Арктик, Антрактидийн далайд нөлөөллөө 
тогтоохын төлөө цогц арга хэмжээ авахаа тодорхойлсон.

БНХАУ-ын цэргийн номлолд "Хятад Улс, хятад хүний эрх 
ашгийг дэлхийн аль ч өнцөгт зэвсгийн хүчээр хамгаална" гэсэн утга, 
агуулга бүхий заалт оруулсныг нээлттэй хэвлэлийн эх сурвалжуудаас 
харж болно.

Хил хамгаалалтын арга тактикийг боловсронгуй болгоход юуны 
өмнө хуулийн болон албаны эрх зүйн орчинг бүрдүүлэх ёстой.

Хилийн тухай хуулийг шинэчлэх, Төрөөс хилийн талаар 
баримтлах бодлогын хэрэгжилтийг жил бүр гарган УИХ-д өргөн барьж 
хэлэлцүүлэн тулгамдсан асуудлыг шийдвэрлүүлж байх шаардлагатай.

Эдгээр баримт бичгийг батлуулсны дараа хил хамгаалалтын 
дүрэм, заавар. журамд өөрчлөлт оруулах замаар хил хамгаалалтын арга 
хэлбэр, үйл ажиллагааг өөрчлөх боломжтой эрх зүйн орчин бүрдэх юм.

Хилийн асуудлаар байгуулсан олон улсын гэрээнүүдтэй 
дотоодын хууль эрх зүйн актууд зөрчилдөх болсон. Энэ зөрчилдөөнт, 
уялдаа. холбоогүй байдал хууль эрх зүйн тогтворгүй байнга 
өөрчлөгддөг орчин хил залгаа улсуудын хамтран ажиллагч 
байгууллагуудыг ч гайхшралд оруулсаар байдаг. Улсын хил 
хамгаалалтын дотоод болон гадаад эрх зүйн орчинг сайжруулахгүйгээр 
бусад асуудлуудыг сайжруулах. боловсронгуй болгох гэдэг нь өрөөсгөл 
хандлага болно. Гэхдээ бид үүнийг хүлээхгүйгээр асуудлыг хэлэлцэж, 
хэлэлцүүлж байгаа нь сайшаалтай.

Хилийн цагийн байдлын үнэлгээ нь тагнуулын бодит мэдээлэл 
болон эрсдлийн дүн шинжилгээнд үндэслэгдээгүй байдаг бөгөөд 
эрсдлийн үнэлгээ, эрсдэлд бодитоор цогц хандах, эрсдэлийн 
менежментийн хилийн тогтолцоо бүрдээгүй байгаа нь хил 
хамгаалалтыг боловсронгуй болгоход сөргөөр нөлөөлж буй нэг хүчин 
зүйл гэж үзэж болно. Хилийн аюулгүй байдлын эрсдэлийг бууруулах 
арга хэмжээ авахад эрсдэлийн хандлага, дүн шинжилгээ болон үнэлгээг 
харгалзсан хилийн менежментэд суурилсан эрсдэлийн үнэлгээний 
тогтолцоог бий болгохыг хилийн аюулгүй байдлын орчин, цаг үе, 
нөхцөл, төлөв чиг хандлага шаардаж байна.

Хилийн зөрчил, хил зөрчигчийн зорилго, агуулга, хил залгаа 
улсуудтай харилцах харилцаа, нийгэм-улс-төр эдийн засгийн 
өөрчлөлтөөс хамааран цэрэг, улс төрийн зорилгоос эдийн засаг, 
материаллаг ахуйн шинж рүү эдийн засаг, материаллаг ахуйн зорилгоос 
хил дамнасан олон улсын зохион байгуулалттай гэмт хэргийн ашиг 
сонирхлын зорилго руу шилжиж байгааг хилийн цагийн нөхцөл байдал, 
төлөв харуулж байна.

Шинэ хэлбэрийн хилийн зөрчилтэй тэмцэх хил хамгаалалтын 
арга тактикийг хөгжүүлэх, боловсронгуй болгох, тэмцлийн арга хэлбэр, 
хэрэгслийг сонгоход улсын хил хамгаалалтын үндсэн аргуудын нэг 
хилийн төлөөлөгчийн ажиллагаа чухал үүрэгтэй. Хил залгаа улсуудын 
хилийн талаар баримтлаж буй бодлого, харьцаа, хандлага, хил 

хамгаалалтад гарч буй өөрчлөлт, арга тактик, хэрэглэж буй шинэ 
техник, технологийг хамгийн түрүүнд хилийн төлөөлөгчийн ажиллагаа. 
түүний хэлбэр болох уулзалт, хэлэлцээр, хамтарсан шалгалт, дадлага 
сургуулийн явцад мэдэх. мэдрэх өргөн боломжийг олгодог.

Хилийн төлөөлөгчийн ажиллагааг эрчимтэй, идэвхтэй, 
санаачлагатай. ажил хэрэгчээр явуулж, хил залгаа улсын хилийн 
төлөөлөгчийн бүрэлдэхүүнтэй албаны болон хувийн сайн харилцаа 
тогтоосноор. мөн уулзалт хэлэлцээний үр дүнд дүн шинжилгээг хийж 
ажилласнаар тухайн улсын хил хамгаалалтад гарч буй шинэчлэлт зэрэг 
бүхий л өөрчлөлтийг тухай бүр мэдэрч, өөрийн хил хамгаалалтыг цаг 
алдалгүй өөрчлөн зохион байгуулах, сөрөг тусгай арга хэмжээ авах, 
дэвшилтэт арга тактикийг нэвтрүүлэх, нутагшуулах. албаны заавар, 
журамд нэмэлт өөрчлөлт оруулахад чухал хувь нэмэр оруулах 
боломжтой. Хил хамгаалалтын арга тактикийг боловсронгуй болгох 
хүрээнд хилийн төлөлөөгчийн ажиллагааны арга хэлбэрийг ч 
боловсронгуй болгох ёстой гэж үздэг.

ХСИС-ийн Хууль сахиулахын удирдлагын 
академийн Хилийн албаны удирдлага, стратегийн 

профессорын багийн ахлах багш, 
дэд хурандаа В.Пүрэвбаасан

ОЙ ТАЙГЫН БҮСИЙН ХЙЛ ХАМГААЛАЛТЫН АРГА 
ТАКТИКИЙГ БОЛОВСРОНГУЙ БОЛГОХ НЬ

Хураангуй. Бүсчилсэн хил хамгаалалт хөтөлбөрийн эрх зүйн 
үндэслэл, ой тайгын бүсийн хил хамгаалалтын арга, тактикийг 
боловсронгуй болгох зарим саналыг дэвшүүлэхэд оршино.

Түлхүүр үг. Хөгжлийн стратеги, бүсчилсэн хил хамгаалалтын 
хөтөлбөр, ой тайгын бүс, хил хамгаалалтын төрөл, хэлбэр, арга.

Хил хамгаалах байгууллагын хөгжлийн стратеги хөтөлбөрийг 
Хууль зүй, дотоод хэргийн сайдын 2009 оны 07 дугаар сарын 15-ны 156 
дугаар тушаалаар батласан.

Уг хөтөлбөрийг Монгол Улсын Хилийн тухай хууль, хилийн 
асуудлаар байгуулсан Монгол Улсын олон улсын гэрээ, УИХ-ын 2002 
оны 20 дугаар тогтоолоор батлагдсан "Төрөөс хилийн талаар баримтлах 
бодлого”, Хууль зүй, дотоод хэргийн сайдын 2007 оны 108 дугаар 
тушаалаар батлагдсан "Дархан хил хөтөлбөр”, ХХЕГ-ын даргын 2007

